
      EIN KALD-SKRATT FRÅ STAS-STOLANE

      
         
            Dei freista å dølje det for kvarandre og vera som vanleg å sjå til, men otten låg
                  nok like under yta hjå alle. Dei fekk den same stive stiren rett som det var, både
                  den eine og den andre, same kva det så vart tala om. Difor var òg det dei svara frami
                  berre jamgodt med «ha-ja», kor mange ting dei så åmåla på i den store hopen der, med
                  dei venta. Og difor glytte dei òg så underleg framandt på kvarandre då det endeleg
                  samringde, endå det nok var same tanken som fór igjennom deim alle: at no måtte dei
                  vel få høyre det då, det dei alle var komne etter, – frå nørdst nordpå Skoga til øvst
                  oppi Drivdala, frå kvar ei grend i heile Blankbøgdn, til nedste gardane nedpå Skoga.

            Men det var likt til at herr Kristofer hadde vori både blind og dauv dei siste kveldane;
                  for ikkje ymten eingong kom frå hans munn om det dei venta på, dersom han ikkje meinte
                  einkvart med at han tok oppatt orda i gamal-teksta då på dette viset: «Denne onde
                  og hveragtige Slægt begierer Tegn, og der skal intet Tegn gives hende – der skal intet Tegn gives hende». Men om så var: det kjendest som slag over tennene – og det eit hardt eitt òg – for
                  alle som hadde komi desse lange vegane etter noko heilt anna.

            Og dei skulle få ein dask til:

            Då dei stelte seg til å ta imot siste tårn-slaga, kom herr Kristofer fram under kor-bjelken
                  der og rulla ut eit skrivi-skinn – om ein kunne kalle ei læte så lita for slikt då
                  –, og der stod tidend frå Hans bisp, at herr Kristofer hadde vorti kalla til prest
                  «udi Sønddahlen og Øxendahlen Sogne», og at han «formedelst svigtendis Heldbred haver
                  Kaldelsen udi Naade annammet.» Herr Kristofer ville berre med eigne ord leggje attåt,
                  at han «paa Grund af den haarde Høsts tidlige Fremtrængen eragtede allerede i en af
                  indeværende Uges Søgnedage at tiltræde den besværlige Afreise», då det elles kunne
                  bli heilt uframkjømt, serleg gjennom Gråóra. «Den i Dag afholdte Prædiken bliver derfor
                  at betragte som min Afskeds Prædiken, og Afskeds Offer ønsker jeg ej at erholde,»
                  sa han.

            Men ikkje før hadde han slept frå seg desse orda, så skratta det så kaldt til frami
                  ein av stas-stolane der, at dei reint skvatt-opp nokon kvar.

            Herr Kristofer vart ståande som å eve seg litt; men så snudde han seg berre og gjekk
                  åt prestkottet.

            Og folk var så forfjamsa både av det eine og det andre, at dei no mest ikkje høyrde
                  han Håkå ni Bakkom ringje ut. Fyrst då ho Lensmanns-Brit hadde stått opp frå stas-stolen
                  sin – alle skjøna seg hópe til at det var berre derifrå kald-skrattinga kunne ha komi
                  – og gått sin veg, seig hopen mot dørene.

            Og så stod dei der på kyrkjebakken att, endå meir opprådd enn då dei kom der om morgonen.
                  Men no søkte dei ihop, – då lensmannen hadde lesi frå seg sitt og fari sin veg, var
                  det mest ikkje andre enn dei som sugarborn venta, heime og så nokre gamlingar som
                  løyste seg utor hopen.

            Dei skjøna det no, at ordet som gjekk ikkje hadde vorti berre utor lause lufta gripi:
                  Kristofer prest måtte ha tråi ho Lensmanns-Brit på trælane att, og det til gagns òg.

            «Minn dè æ no vel tusen omole at han lètt se jågå, lell, på ditte vise?» våga Døres-mannen seg fram med, då han hadde sétt seg vèl
                  ikring til alle leier.

            «Å’, ho har greidd såpass ein gong fø’r, ho,» humra Hellau-reven frå Barsta’m, og det var kanskje rett nok; men dei meinte no det var heilt anna tøte, då, i herr Kristofer
                  enn i Johannes prest.

            Han Sjur Størvølom tykkjer ein lyt tala lågmælt om tøte, når ein prest kjem på å fara den vegen; «for dè må no vel vårå som ein habbele skjølna
                  lell da, vætte, på Stor-Fron og disse høle ni Sønndala?» sa han.

            «Tja’a –, dem laut nok både steikje og speikje brøe sitt sjøl ni der, i sommar, arme kroka, skull de bli gjort,» svara det kvellmælt frami så reint uventa,
                  – korkje Størvølin eller dei andre oppi Blankbøgdn her hadde lagt merke til at sønndalingen
                  i Dettli’n fanst i hopen der. Og gjorde han sume langleitte i meir laget den gongen han tok Dettli-gardgjenta beint framfor nasen
                  deira – folk såg til leds og humsa innhjå seg sjølv –, så vart mange ikkje mindre
                  snakktrotne no. For hadde det skini av longe føri [1]olsuku synna Fjelle, så kom det rett frå andre kanten den kaldviku like etter, her
                  nordafor, – på Størvølom som gardtals elles stod kvar ein åkerlapp og yvdest grå og
                  blakk som ragget på geitryggen, alt [2]larsuku.

            «E tenkje han Krestaforr sjøl be’st vét både kverre han rese-å og kvafor han rese-dit,» hogg Vika-mannen i. «Han
                  kan vel hå som ei menìng med di, at han itt rese lenger ónda, tenkje e,» la han attåt,
                  då han merka han hadde teki som målet frå dei andre.

            Han Å’n i Fagerhaua sa det litt lågmælt, at «dé va da svært te kar dinne svartkjolin
                  ha vorte, no han æ ferau her,» og det var likt til Døremin heldt med honom. Men dei
                  andre meinte nok som han Estén Vikin:

            «E tenkje dé ska bli vanskele å få-att ein såpass ein, e,» – og desse orda gjorde
                  deim med ein gong så heimlause att. Dei skjøna elles ikkje kvifor desse tvokarane
                  var hitkomne, slik dei no tala. Størvølin attra seg nok att, han; for om herr Kristofer
                  som prest hadde han same meining som Vika-mannen, sa han. Og både den eine og den
                  andre kom no ihug at det var vel ingen herr Kristofer hadde haldi seg meir ilag med
                  enn med honom Gunna i Bø – han var her elles ikkje? –, og når han Estén var gift med
                  søster hans Gunna då, så visste vel den eine det den andre visste, meinte dei.

            «Fortèl me kva dokk fekk her idag, no da,» hikra Fagerhau-mannen, – han gjekk strakje
                  sin veg og løyste hesten sin.

            Fekk? – Nei, det var rett nok at ordet dei hadde venta ikkje var komi, – ein og annan
                  glytte uroleg nord over Gorsethovdin, endå det var alt for tidleg å vente noko der
                  enno.

            Sume tala frampå om at ein kanskje burde sjå å kara seg heimover, då Fagerhau-mannen
                  og Døremin reid sin veg; men dei fleste vart likevel ståande.

            Og så hogg Grøtin inn i det som heldt deim fast der:

            «Dè kan no i all fal itt vårå ofred dè bjå for att, dinne gongin,» sa han, «når dè kjem frå di le’n.» For det var over
                  Våttåhauann det kom, då for ti år sia. Og der eller over Almannbergje var det òg han far hans hadde sétt det, anten det no var
                  tvo eller tri gonger han mintest, føri desse sju styggåra no siste gongen.

            «Og så at dè kjem-att natt ette natt, da?» sa han Ellev på Bjørkom, – så vidt han
                  visste var det òg noko spilder nytt.

            «Og så fer-over hele bøgda på ditte vise?» skaut ho Ildri – kona hans Ellev – inn.
                  Og dermed vart det òg så kvinnfolka slapp til:

            «Ja dè æ som e sa dè åt ’om Sjur i jærkveld,» skunda Grøtgamla seg, «da dè fór like
                  over gardstó’n hjå oss: dè har nok eit Budskab åt oss alle ditte, æ e redd, Gu bère oss, sa e.» Men det kunne vel vera slik, meinte
                  ho, at sume ikkje ville annamme det, eller ikkje brydde seg om det på anna vis; og det måtte vel vera desse herr
                  Kristofer tenkte på med «ond og hveragtig Slægt» som ingenting skulle få sjå av Guds-fingret
                  over ein, – desse med «tillukkede Hjerter» som herr Kristofer hadde tala om i førrhelg,
                  meinte ho.

            Han Anders Ølmin ikkje berre nikka: han sa beint ut at han hadde tenkt på det same som det Grøtgamla no sa her; for dei visste då at det fanst
                  nokk av forhærdede Hjerter, endåtil.

            «E mena dyredé han har lært tå jomfru Jørgens, han Anders au,» grå-hikra ein dreng-slaure
                  oppmed den gamle lensmannssteinen, og fekk verkeleg løyst flir millom jamlikane ikring
                  seg.

            Men no var òg ho Æli Vorhaua ferdig med sitt:

            «Gud lader sig ikke spotte – oss fæ kåmå ihau dè no, mena e,» sa ho; og dette ordet hadde vorti så alvorleg for henne i gårkveld, då ho såg korleis det der oppe – og slik var det ikkje dei tvo førre
                  kveldane – breidde ut det det drog etter så det meir og meir vart som Palmegrene til-sjåande.

            «Nei som høn- [3]stuvin skull du ha sagt, når høna renne firi hanam på lessom,» slengde slauren frå seg –
                  det var nok den Jo-[4]flekkja i Bjørkgjélom –, med det same han og tvo-tri av same slaget slong sin veg,
                  – han måtte nok vera sonen hans Berau i Råkje likevel, skjøna dei.

            «Du tålå-um forherdede Hjerter, du!» sukka Bjørkjin åt honom Anders Ølmin, – han kjende det vel dobbelt tungt, han
                  som husbond laut vera for desse Joa.

            Men kven det no òg var som våga seg borti det: ein augblink etter pjutra det rundan
                  ikring i hopen der om ho Lensmanns-Brit. Helst var det vel ryss-ungen hennar som drog
                  det i den lei; for einkvan hadde mulla noko om at «dinne [5]jyffe’ln tu Gjélom æ no både jul og go-dågå lell, han da, imot dissa ótangam hinna
                  Lensmanns-Brit,» – det var longe slutt med at nokon rekna Skarses-Ruggin for far til
                  Sommonn-guten.

            Anna enn pjutring kunne det ikkje bli; for hadde dei visst at «lange er lensmannsøyro»
                  før, så var det nok endå meir om å gjera å ikkje gløyme det no, etter ho hadde fått
                  i ny-lensmannen. Ikkje så dei enno visste kor raud i hårstóa han sjølv var, men såpass
                  skjøna alle, at han ville bli langt farlegare enn Ruggin hadde vori, fekk ho bruke han. Og kven bruka ho ikkje, måtte dei spørje, vart ho fyrst rådd på det? Ein trong så visst ikkje
                  koma under same tak, og langt minder då under same fell, før ho hadde både bukta og
                  båe endane.

            Dei tenkte på Los-mannen både den eine og den andre, at der hadde ho Brit ikkje komi nokon veg; men dei fekk seg liksom ikkje til å nemne han etter dette stor-ståket her eitt-året, då nokon kvar av deim hadde hjelpt til å halde
                  liv i det stygg-slarvet ho sette iveg om han og Olau søstra. Og dessutan: han Stingrim
                  på Lo hadde alltid vori noko for seg sjølv, og slik ville han vel ture fram òg, var
                  det likt til. Berre no at han drog den kuttu-vækja frå Fosses-Løkkjøm til gards som
                  kjerring på Stor-Loa –, «ja, ein kunn tru ein laut vårå trønga’nd, da,» skulle Søstu-Risin ha sagt, då dei såg det vart alvor av det. Men så var det
                  no det der då, at eit par av døttrene i Søstun òg kunne ha måta godt åt enkjemannen på Loa.

            Dei undrast no elles på det, ein og annan, om det likevel ikkje kunne vera samanheng
                  på einkvart viset millom denne giftinga på Loa og henne Lensmanns-Brit. For desse
                  tri-fire åra han Stingrim var enkjemann, hadde dei då mest ikkje visst av at det fanst
                  ei Brit i bygda. Men ikkje før hadde han havt med denne Løkkjvækja for kyrkjedøra,
                  så hogg ho Brit kloa i Olufssøn, ny-lensmannen, og tok til å røre på seg elles att
                  òg. Og fyrste halvåret han Olufssøn var i bygda, skulle ho då heller ha freista havt
                  han til glis og lått, visste grannane hennar å fortelje, – «e trur, forsyne me, han
                  ha måta bè’r i svartkjolam has Krestaforr inn på stena der, e,» skulle ho ha flirt
                  frå seg, ein av fyrste gongene han las tidend. Og då han stod ilag med tingherrane,
                  jensuku, fekk ho nokon kvar til å løyse på fliren: «Sjer dokk [6]grønvékakkin vår, kor flink han æ te hakk,» sa ho, – nas-kamben var i kvassare laget på Olufssøn,
                  og så hadde han den vanen å små-nikke så kringt, når han svara for seg åt herrane.

            Men namnet ho Brit gav honom, vart likevel ikkje hangande med; for det var just der
                  på sumartinget Olufssøn gjorde slik grein for seg både til herrane og bygda, at dei
                  verkeleg vart vár honom, – herr Thuesen, som var her desse tvo-tri åra og greidde
                  opp den fæle klåså-hespa etter Meier, nådde rett ikkje opp her, san.

            Men ein stas-kar var Thuesen, og det til gagns òg, så dei måtte undre seg over at ho Brit ikkje eingong
                  hadde snudd nasen til den leia, når ho no fyrst ville ha lensmann att, – Thuesen sjølv
                  tøygde nok fingrane etter deim som var eitt minder å sjå til enn ho Brit på Vognillom.

            Han Olufssøn derimot – så det var òg noko underleg – hadde levd så for seg sjølv i nystugun på Stenom, at dei mest
                  ikkje kunne skjøne han hadde visst det fanst ein stakk i heile hans lensmannsgjeld,
                  før han brått var vèl innitulla i hennar Brit. Så «ho mått ha vørre fra’m med konstom sinom att,» som Bjønndals-kjerringa så òpmynt sa det,
                  den dagen dei fekk presthanda på seg frå kyrkjetroppa – av ein villframand prest som
                  ikkje herr Kristofer eingong skulle ha visst om.

            Det var elles Bjønndals-kjerringa som òg skulle ha fått i at ho Brit hadde gjort seg
                  ein sving åt Prestgara i [7]barsuku-leitet – anten det no var ei eller tvo vikur etter vigsla – og tala slik med
                  herr Kristofer at han hadde hamlet som nysnøen oppi Vangsli’n der, då ho gjekk sin veg med kald-skratt ned tropphellone og han kom stomlande inn til vass-stampen. Ikkje så dei kunne lite på dette; for det var
                  berre ei kottkjerring som skulle ha sétt det. Etter jomfru Jørgens var borte – herr
                  Kristofer skulle beint fram ha skyssa ho på dør, like etter han hadde havt den Nielsen istaden sin det året her –, var det
                  ikkje godt å få veta noko visst slik; for den nye Husholderske opna ikkje sin munn åt framande. Men herr Kristofer skulle ha komi i skade for å
                  seie eit eller anna som ho Brit ikkje tykte om – vart sagt –, og så var det ho fór
                  einslestom iveg åt honom. Dei kunne ikkje anna enn undrast på om han Olufssøn hadde
                  slept utor seg einkvart han helst burde ha tagd med, einkvart han berre visste, meinte
                  dei, – han skulle i alle fall ha vori i Prestgara ikkje så få gonger, med han enno
                  var ungkar. Og drivarane på Skjørstem skulle òg ha sétt herr Kristofer gå nedpå Stenann
                  ein gong eller tvo, og bli der til seinkvelds. Så dei kunne vel ha havt einkvart for
                  seg sjølv då, desse tvo stor-karane, var von.

            Og så var dei komne attende åt herr Kristofer att. Og kvart etter som skjøminga nærma
                  seg – og med henne det nifse dei venta over Gorsethovdin einkvar staden –, la otten
                  seg tyngre og tyngre over hopen på kyrkjebakken der. Han vart liksom endå så mykje
                  tyngre no, når herr Kristofer skulle fara frå deim.

            «Dè kjennest reint som Hyrden kjem bort for oss, – han som skull ha ledet oss til grønne Enge, over Dødsskyggens Dal,» sa Grøtgamla, – ho hadde vorti stillvori, som alle dei andre.

            Dette framande i oppsyna mot kvarandre, var atter der. Det dei tala om døydde bort
                  som av seg sjølv.

            Og den eine etter den andre drog seg utor hopen og tok på heimveg, – utetter mot Håkårom,
                  nord mot Skjørdø’ln, ned Fløttn. Det vart lange, mørke strimor som seig bort ifrå
                  Vangskjerkjon, i snørimet etter dei hardfrosne vegane.

            Men strimone løyste seg opp, og det kom ein underleg fart i det som vart for seg sjølv
                  slik.

            Det var som alle skunda seg unda einkvart, – heim åt kvar sine krær og kuttur før
                  det kom.

            – – –

            Han Stingrim på Lo hadde vori nedpå Småvollann og kasta ut noko høyrusk til dei stakkars
                  sau-krokane, – dei hutra alt for kulden.

            Og så vart han ståande på Stallbakkam, då han så langt kom. Han kunne ikkje anna enn
                  humse til, då han snudde seg og såg nordi bygda, og det så rannst for han att det
                  kyrkjefolket – som han gjekk seg frami – hadde hermt etter Grøtgamlon, om «Hyrden».

            Som han der står, kjem det opp, – over Vangsfjelle no, og alt så tidleg ikveld. Då blir det nok den siste, skjønar han.

            Men ein kunne vel ikkje vente, heller, å få ha slikt for augo lenger. Det rennst så
                  snøgt for han det ho Søber gamalgodfarfast sa eingong, – dei stod tvo-eine utfor kuttu
                  hennar nedpå Vollom: «Kva godt kann rett oss menneskja ha gjort,» sa ho, «som fæ hå
                  alla dissa over oss, kvar bidele kvæl?» – det var nyblenkt alt, der oppe.

            Han var ikkje noko redd yla frå Vinstradalen, den kvelden, hugsar han. Og han sprang ikkje opp fonna, så han hadde blod-teven i halsen, då han stana i gardsleet. Nei, tvertimot,
                  – han gjorde seg så god tid. Og yla der på brøtta framafor høyrde til i ei onnor verd,
                  som ikkje hadde noko med honom å gjera, tykte han. Og då dei brått tagde, hadde det
                  komi for han at dei arme grå-tassane òg stod i rim-byskjet der og stirde opp mot desse
                  over deim. Og då kunne han ha stroki med mjukhanda over dei skrinne, kvasse ryggbeina,
                  kjende han. –

            Det kom visst endå eit par ridarar sørover Vollann, – hòv-stålet på hardangen høyrdest
                  så vèl, slike kveldar.

            Men han Stingrim la nok likevel ikkje merke til det. For denne mjuke eldmørja dette
                  der oppe drog etter seg – det bøygdest elles framover no, som om det ville fara endå
                  fortare enn sjølve sol-hovudet –, fekk han til å minnast aller siste dagen hennar
                  Søber gamalgodfarfast: då han stod oppå Bursbakkam her og såg korleis ljos utan skugge
                  taut utor alle ting, og bar ho gamalgodfarfast med seg hit opp i Stallbakkin.

            Han skjøna at dette der oppe var av same slag, men meir visste han heller ikkje. Og
                  han kjende atter denne jarngjorda, som alltid la seg kring skallen, når det han så
                  gjerne ville sjå igjennom, tettna til og stengdest for honom. Han kunne vera freista
                  til å skrike ut imot rømdene, i slike stunder, fordi han var så hjelpelaus. Men så
                  kom alltid dette andre ordet hennar Søber gamalgodfarfast og roa han, – han var berre
                  sju den gongen ho sa det, og dei fór nedmed Tørhauin og fann sissirot, hugsar han:
                  «Oss æ som hestmau’rn i stubbam der,» sa ho: «grev oss ned i kvar våre høl, og krèk
                  utatt berre når sola skin. Og da hende dè oss bruka vengjinn;» – han kjem endå ihug
                  kor storleg forundra han hadde vorti, då ein svær brun ein i stubben der brått slo
                  ut blanke vengjer og fór sin veg, og korleis alle dei fargar han då visste namn på
                  – og endå fleire – med eitt synte seg, der han før ingenting hadde sétt.

            Han Stingrim måtte alltid tenkje på den helgamessa oppi Sjauhøom, når dette med mauren
                  rannst for honom att. Og så – no dei seinare år – på den gongen det bar åt Grytdala
                  i same leitet. Det var så uverkeleg både det eine og det andre. Og likevel noko han hadde vori borti.

            Og no stod atter helgamess framafor. Men ei kald ei, visst.

            – –

            Dei tvo ridarane vikjer opp til Los, med han Stingrim står der. Og han råmst med seg
                  og snerter seg inn i skåle-svala etter ei fôra-kofte, om han skulle bli verande ute
                  endå lenger.

            Det var så sjeldan nokon vikte til tuns på Loa no. For både dei som høyrde slekta
                  til og andre gjester hadde slutta med det, – ikkje eingong han Gunna i Bø hadde vori
                  der, etter ny-kjerring kom. Og ferdamennene hadde longe sia spurt at det var i Norestun
                  dei høyrde til. Ein og annan kunne nok enno ta imiss, men det hende knapt ein gong
                  eller tvo for året heller, no i seinare tid.

            Han som no hoppa av sâl i Los-tunet, tok så visst ikkje imiss. For det var just her han ville få vera natta over, «øm dè itt æ olugumt før dokk da, på nå slags vis?»
                  sa han, – ein høyrde straks det var gauldaling.

            Det var han Rølv frå Løynnom inni Hørgjbøgdn, på veg til kong Frék.

         

      

   
      II

      HAN RØLV PÅ LØYNNOM

      
         
            Då ferdamennene hadde fått seg litt til livs og spikrota for kvelden var komi på gruva,
                  flytte Rølv på Løynnom stokkstolen sin nærare Los-mannen:

            «Du må itt tru e har glømt dè e sa den daven innpå tìnge, da dommen over han far din vart opplesin,» sa han.
                  Nei, tvertimot: uretten som då var gjort, hadde ikkje gjevi honom Rølv ein roleg dag
                  sia.

            Rettnok hadde han alltid visst at det var sin eigen leiv herrane fyrst og fremst mjøla.
                  Men han hadde likevel ikkje kunna trudd det var så mykje uttenkt vondskap med i spelet,
                  før han vart vár den skitne kongro-veven dei spann-ikring han Tore lensmann her ifrå,
                  den gongen.

            Frå då av tok han Rølv til å arbeide med saka åt vèrfaren; for no skjøna han det slett
                  ikkje var så sikkert at Evert høvedsmann hadde teki frå honom garden i god tru, berre.
                  – Men det var sant: Los-mannen kjende nok ikkje til denne greia med honom Anders Langørjom
                  utpå Nese, så han Rølv fekk ta fram såpass av henne at andre skjøna ho:

            Jau, den sumaren dei heldt festar-ølet for henne Eli og honom – tri år før ufreden
                  med svensken tok til, var det vel, så det no alt var meir enn trettan sia –, brann
                  eldhuset opp der på Langørjom, – det var endå tredje festarøls-dagen. Og så hadde
                  ulukka laga det slik til, at dei tvo-tri kistone som elles hadde romet sitt i husbonds-skålen
                  no var borne borti eldhus-svala, så ungdomen kunne få betre viskingsrom inni skålen,
                  – det hadde sett inn med slikt si-regn, at det ikkje var verande ute, og så var det
                  han Erland – [1]gardguten – som fekk kistone ut.

            Men i den eine av desse låg skrivi-skinna på garden; faren hadde ikkje vilja flytt
                  deim til skåpet i benk-kråa, fordi dei no eingong høyrde denne kista til, tykte han,
                  – det var ei av desse låge, små gamle kistone med slike hjulringar inni-krota, hugsar
                  ho Eli.

            At det vart hus-stó på garden, då gamlingen fekk høyre at kistone gjekk med, kunne
                  det ikkje vera verdt å fortelje åt anna-folk, seier han Rølv, dersom det ikkje hadde
                  gått så vidt at både han og andre laut leggje seg imillom far og son. Men då var det
                  vèrfaren ropa ut over hopen, at no hadde sonen stelt det slik at det kunne bli både
                  bygsle og kottliv for deim her på Langørjom òg; for i gamalkista hadde einaste vernet
                  legi som kunne hindre det, – og på-skjenkt som gamlingen var, slo han over frå galnsinne til gråthikst, «så
                  dè vart søm stutsle slutt på festar-øle vårt,» seier han Rølv.

            Korleis Evert høvedsmann så fort fekk greie på det som hadde hendt, tenkte dei ikkje
                  nokk over den gongen. Men no seinare skjøna dei at ein av grannane – namnet kunne
                  det vera det same med – hadde bori det i høvedsmannen. For det hekk nok slik ihop,
                  at denne granneguten og han Erland tokst om same gjenta – «Vakkervætja på Stein,»
                  som dei kalla ho –, og så peika det nok alt for greitt i den lei, her i festar-ølet,
                  at han som sat på ubygsla grunn skulle få overtaket, som han då òg fekk, – gardane
                  var vel elles omlag jamgode, men stort fleire enn Langørjann og Stein var det nok
                  ikkje att på heile Nese, som hadde gått fri bygsla, lettvint som det ligg til der
                  for herrane i By’n.

            No tenkte vel den arme guten – ja, ein måtte seie det så, for det gjekk nok på vetet
                  laust der, stakkar, då han tapte, og det var like før han kvitta seg med livet eitt-året her,
                  at han røla om at han hadde slarva til høvedsmannen –, ja han tenkte vel at kom han Erland òg i bygsla,
                  så vart spelet meir likt for deim. Nok er det: ein vakker dag stig Evert høvedsmann
                  – med tvo futar – av sâl i tunet på Langørjom og krev å få sjå odelsbrevet. Og då
                  det ikkje finst, varslar herr Evert, at kan ikkje husbonden leggje det fram på fyrste
                  ting, så vil garden frå den dag av høyre «Kronens Besiddelser» til, og det kan òg
                  bli tale om å la lausøyret gå same veg, – høvedsmannen veifta med eit skrivi-skinn
                  som skulle syne, meinte han, at Langørjann alt for åtte år sia høyrde krona til, så
                  «den Kongelige Casse højligen for Afgift var bedragen udi alle disse Aar.»

            Men den ting-dagen Langørjann kom i bygsla, var ingen husbond møtt fram til å ta imot
                  tidenda: «Børa vart før tóng for ’m vèrfar,» seier han Rølv, «dem fann ’n i [2]Gølôsa øm mårrå’n. Så no skjøna du kanskje enda bèr, Stingrim på Lo, keffør e møtt
                  fram den da’n han far din fekk dommen sin, og sa’ di orda e sa. Dè æ my’ å he’mn før slike som de og me.» Men hemn kunne ikkje hjelpe utan at uretten vart gjort god-att
                  med det, sa han, og det var det han trudde kunne skje no, og difor hadde han teki ut på denne ferda. Og halve Gauldalen
                  – om han ikkje skulle seie meir – stod attafor og skuva på. Men no ville han gjera
                  seg ferdig med Langørjom fyrst:

            Ein styggvèrsdag i kyndelsmess-leitet siste vinteren her, hadde Hallvar-guten ulovles
                  haldi på og rota nedi eit av skrina til mora, – eit ferdaskrin for karm som ho hadde
                  havt med heimafrå Langørjom. Då mora kom over han, sat han med ei spikflis og lyste
                  på undsida av skrinlokket, og gynte slik at ho måtte tru han var reint forkópt: han
                  hadde funni «namnet hans bestfar» og endå mykje anna rart innikrota der, fortalde
                  han. Og ho – som korkje hadde lært å finne fram i skrift eller visst at noko slikt
                  fanst der guten peika – sparde øyre-dasken og tok skrinet med inn i skålen der han
                  Rølv heldt på og arbeidde. «Og e såv strast at gutongen hadd’ nå’ å fårå med,» seier
                  han Rølv, «men kunn itt sjøl få rettele tak ti dè.» Nils prest kunne han heller ikkje
                  spørje, fordi dei låg i krangel om lott, og difor tok han skrinet med til By’n på
                  [3]gregos-tinget og gjekk til herr Hans bisp sjølv med det; «før e kji’nt søm på me at
                  dè kunn vårå så my’ verdt,» seier han. Og herr Hans vart så oppi det, at han augfór
                  og handfór krotet både framafrå og attafrå, og vaska til slutt kritkvitt på. Og då
                  vart han viss i si sak: krotet kunne ikkje anna vera enn det same som hadde stått
                  på eit skrivi-skinn. Og så mykje var greitt, at det fortalde om ein «Anders Audunsson
                  på Langørjom» som hadde fått odelen på garden stadfest av den fyrste Kristian’en sjølv,
                  i [4]Aslaks avferds-år.

            Då så han Rølv fortalde om skrivi-skinna som hadde komi bort med eldhus-brannen, og
                  kva ulukke dette hadde dregi etter seg, vart den gamle bispen enno meir oppi det:
                  Når farfaren til denne siste Anders’en på Langørjom heitte Anders Audunsson, og han
                  alt var borti dei tretti den gongen fyrste Kristian’en var her i landet, så måtte
                  det vera sjølve odelsbrevet han hadde fått kongshanda og kongsseglet på – dette der
                  i midten kunne gjerne vera ein freistnad på å få til det vanskelege seglet – den fjerde
                  dagen der føri larsuku. Men hekk dette rett ihop – og Hans bisp vart meir og meir
                  viss di lenger han såg på det –, så kunne dei rekne med at brev om det òg fanst millom
                  det skrivne Kristian konge hadde med seg frå denne ferda hit til landet. Og når dei
                  no visste så nøgje dag og tid, så trudde den gamle bispen det ikkje skulle vera så
                  vanskeleg å få dette framgravi, kom ein til kongs-staden sjølv og «ej holdt for haardt
                  paa sit medbragte Sølv» – god-lo han.

            «Men dè be’st har e gjømt te slutt,» seier Rølv:

            No på jensukutinget hadde han komi i herbyrge med ein gamal sparbygg, Dagfinn på Sjem.
                  Og denne kunne fortelje, at fyrste gongen han var på tinget i By’n – dette trudde
                  han vart det siste – hadde han òg havt herbyrge ilag med «ein uta’nt,» ein gamling
                  frå Bynese eller Børsa, som var så livende redd Olav erkebisp skulle ta frå honom
                  garden, at han sat ved åren langt borti tredje natta og krota brevet på garden inn
                  i skrinlokket sitt, – han hadde fyrste tingdagen fått høyrt at erkebispen hadde teki
                  odelsbrevet frå ein annan ein, som òg var innstemnt til å møte fram med stadfest brev
                  på alt av lott og lunnende han bruka. Bynesingen eller børsværingen kva det no var
                  slapp likevel å misse sitt; men sparbyggen hadde høyrt av ein annan ein seinare, at
                  gamlingen brå-døydde på vegen heim frå dette tinget.

            «Han heitte Audun Langørjøm, dinn her då?» hadde så Rølv spurt – for det var då vèlkjent
                  både i og utafor slekta kor fort det hadde gått med farfaren hennar Eli –, og dermed
                  hogg Sjems-mannen i: «Langørjom va e, ja. Æ hi groinna på de hen namne meir enn ein gong; men æ tru’dd he’lst de va nå slikt som Landbjørgann, æ.»

            På dette viset hadde han Rølv komi etter korleis det hekk ihop at odelsbrevet på Langørjom
                  var innikrota skrin-lokket hennar Eli, – denne Audun’en var just den som kunne gjera
                  slikt, for han hadde vori i By’n og lært seg både skrift og andre ting då han var
                  i oppvoksteren.

            Men dette sparbyggen sa om «Landbjørgann», drog òg noko anna etter seg: Det hadde
                  lukkast honom Rølv, ved god hjelp frå ein av bisp-drengene, å få greie på at dette
                  skrivi-skinnet som Evert høvedsmann veifta med, ikkje hadde noko med Langørjom å gjera,
                  men med ein gard Landbjørgann frå eit Nes uti Fosn ein stad. Men det var ugreitt skrivi,
                  og hadde no romet sitt attmed det som høyrde Langørjom til. Difor var det vel at bygsl-lotten
                  på garden korkje vart kravt eller svara dei åra herr Herluf var høvedsmann; for han
                  skulle nok liksom greie opp etter herr Evert, og venteleg hadde ingenting av denne
                  lotten nokon gong komi lenger enn i høvedsmanns-skrinet. Men både den fyrste Munk’n
                  – som med slektskap skulle hange ihop med herr Evert – og denne Munk’n no, dreiv lotten
                  inn, – denne siste med dei tillegg han bruka til alt. Difor var det så om å gjera
                  at kongen sjølv fekk greie på dette. Og han Rølv kunne ikkje anna enn tykkje at allting
                  med denne saka liksom hadde måta seg slik til for honom, at det måtte vera meininga
                  han skulle gjera alvor av henne.

            Men han hadde rett nok òg onnor ærend, – og så rekna Rølv opp elleve-tolv andre saker,
                  der han tykte det låg opp i ljosan dag at herr Ludvig – høvedsmannen no – hadde komi
                  med ulovlege krav og drivi dei inn:

            At både fut-skjeppa og hest-tynna var ulovleg lott, visste då alle, og korkje herr
                  Herluf eller fyrste Munk’n hadde då våga seg til å krevje ho heller. Men denne Munk’n
                  no møklast rett ikkje med det, san! Oppi Singsås og Haltdala kravde han endåtil hest-tynna dobbelt, fordi dei ikkje
                  hadde havre å svara ho med, men berre vanleg korn, som om det skulle vera ringare!

            [5]Festar-bygsla var venteleg òg ulovleg; i alle fall kunne det ikkje hange rett ihop,
                  at ho flaug slik i veret med det same den nye høvedsmannen kom, – her truga herr Ludvig
                  med at det var mange nok som no ville ta bygsla, om ho så auka til det doble òg. I
                  Kvamma og på Søberom i Melhus hadde han verkeleg køyrt heilt framandt folkty inn på
                  dette viset, fordi mennene der – Ellev og Erland – freista å halde nakken stiv.

            Det kunne heller ikkje vera etter bod frå Frék sjølv at leidangen skulle gå slik opp
                  siste vinternætene, når det ikkje kom like etter ufreden slutta. Både inni Stjørdala
                  og andre stader skulle elles tillegget vera berre halvparten av det dei måtte ut med
                  i Gauldala. Difor beit det, det vèrbror hans Rølv – han Bjørn på Re – sa i ein stor
                  folkhop på tinget no mikkjelsmessa, at gauldølene såg ut til å vera like einleta grå
                  i tolmodet som kleda dei bar på kroppen – om han ikkje skulle seie: som det dyret
                  som hadde bori gråhamen føri deim då, sa han. Og venteleg ville han Stingrim tykkje
                  det same som stjørdalingen – seier han Rølv –, når han no fekk høyre sumt av dette
                  andre dei hadde funni seg i til no:

            Herr Ludvig hadde kravt – og fått – nytt timber både av honom Sjur Hatlbrekkon og
                  honom Amund Ler til kongssaga i Flå, fordi det timberet dei fyrst køyrde dit skulle
                  vera «halvt raadnet op fra Toppen og desuden for tæt med Qviste besat.» Men tri mann
                  der inne kunne vitne – den eine var utpeika til lagretten òg –, at dette fyrste timberet
                  likevel både vart skori og køyrt ned til hamna i Gaulôsa, og kom-bort derifrå òg.
                  Berre dette at timberskog skulle rotne frå toppen, der aldri snøklank blir liggjande,
                  vindalt som det er, måtte vera nokk til å syne kva hud skuldinga var skori av – tykkjer
                  han Rølv.

            Han sjølv og sju andre der i Hørgj hadde vorti kravt for tredje-kvart istadenfor åttande-kvart
                  bord ved saga i Lundasokna dei tvo siste åra. Og dei hadde gjevi borda, ikkje fordi
                  dei var så «gråe» inni seg sjølv som Re-mannen ville ha det til, men fordi dei med
                  dette ville få tak på herr Ludvig.

            Mest til å le av var det likevel, at ikkje minder enn fire bønder i Gauldala, berre
                  millom Leinstra’ndn og Støresbygdn, hadde vorti kravt for – og loti ut med – saglott,
                  endå dei aldri hadde lyft ei sag-grind i bekkjene sine! Og når Munk’n dreiv det så langt at det vart bekkjene og ikkje sagene han lott-la, så var det ikkje fortidleg
                  han fekk fara same vegen som herr Evert – sluttar Rølv, «Og øss har da dinn såmå setta’nd
                  på stola te sø’rgj før dè,» seier han.

            Det vart ei tung venting då han Rølv no tagde, endå flokken ikkje var større der.
                  For han Stingrim skjøna – og det var han dei venta på –, at denne greia med herrane slett ikkje var så beinkløyvt som han
                  Rølv rekna med. Det vart nok ikkje berre med å bera klagemåla fram for kongsøyro,
                  var han Stingrim redd. Men å seie dette beint ut åt honom, når han no alt var på veg,
                  gruva han seg for. Og jatte-med kunne han slett ikkje, Og heller ikkje tegje lenger:

            «E vil tru du må hå løkka mér med de inn han far ha, no da,» sa han. «Og dè æ kanskje dè ståke
                  med honom som har tikji så mykjy tå tru’n frå me.»

            «Tvile du verkele på Frék sjøl, da?» han Rølv høyrdest mest litt ilter ut i målet,
                  så han hadde nok venta svar av heilt anna slag, – han tek seg elles brått i det; for
                  det går nokon i døra. Men så er det berre ei gamal tenestgjente som kjem med noko klede, og tek til å pøkje med einkvart
                  borte i sengene.

            «E æ redd at herrann – frå ø’vst te nè’st – heng ihop som klongskogin imot oss som
                  høre små-manna te,» svarar han Stingrim. «Minn dè vè’st tå alt æ vel, at dè æ oss sjøl som gjere oss te små-mann.»

            «Øss sjøl?»

            «Tja, kjem itt du ihau kor mange dè va tå domsmennom som tór gjårå som dem sjøl kje’nt, den gongin han far stod for retta? En ena’st va dè, han Angrim Gunnes. Alle di ander hoppa ette herrom. Og når dem føsst har dè
                  slik i fotom, så kan dem gjåra dè fler-gong, æ e redd. – Og no ditte du tålå-om, med ’om vèfar dinom: dè æ lìkt te dè itt va han Evert høvedsmann som føsst
                  og fre’mst va skuld ti óløkkon der, minn den grannin med avondsykjon sina. Og slike granna æ e redd dè finst fullt tå i allom bøgdom vårom.»

            Han Haldo attpå Dalsgara, bror hans Stingrim, hadde så uventa komi heim til Los like
                  etter gauldalingane var komne, og no er det han som svarar frami:

            «Ska ein slett ingintìng by-te da, Stingrim, imot herrom?»

            Han Stingrim humsa til:

            «Jau, når ein berre tek-åt frå rett endam, så, – minn e må åt stalla, e, ein litin
                  svìng,» – linfeksingen hadde fått [6]trollrua som kasta over seg, så han laut ha geitklauv-lau alt i eitt, desse dagane.
                  –

            Då han Stingrim kom innatt, var dei tri-karane – den andre hørgj-byggen hadde òg fått
                  opp målet no – så oppi det med ny forteljing, at dei mest ikkje la merke til det gjekk
                  i døra. Og det var nok berre som det skulle vera: han hadde sett seg sjølv utamed,
                  med orda sine. Men der var det no han høyrde til, endå det ville vera synd å seie at han treivst med det.

            Han hugsa eit ord av den underlege Vale – frå den gongen dei treftest oppå Fjelle
                  –, då han no gjorde seg ein sving rundt i skålen: «Har du sétt auren frå Vålåsjøa,
                  kor han gaper og syp etter luft, når du har dregi garnet iland? Det som for oss er
                  høgfjellsluft og helsebot, er for honom lufttomt rom og daude. For han høyrer til
                  i ei onnor verd.»

            Og dette ordet drog han no opp i Gamelskålin, der ho Magnill låg. Men heller ikkje
                  ho la som merke til honom, endå ho nikka som vanleg då han kom inn døra. Så ho òg
                  var nok i si serlege verd no. Ein såg det på den halvopne munnen, og på kvarmane som
                  var ihopsigne, om ein ikkje kjende den underlege stilla ikring ho.

            Men det var nok alt anna enn svevn ho låg i: sveittperlone spratt fram på den bleike
                  skalle-huda, med han stod og såg det.

            Og likevel visste ho kor nær han var. For då han ville stille seg bort, tok ho etter
                  honom:

            «Dokk må hald auo med dokk, far; for dè æ nå’ så vakkert som kjem fårå’nd over fjella
                  våre snart. Minn dè ha kosta ei stjø’nn live, og dem sørgje visst, ingkvansta’n uti
                  der,» – tåror kom fram millom kvarmane hennar òg.

            – –

            Det kom, då han Stingrim og han Haldo hadde gjevi til natta og gjekk inn frå stallen:
                  ein heil svarm med smærre solkulor kring nokre større, – frå tèlene inn mot Ørsnipa,
                  liksom, over Vangsfjelle, og i same bòge som dette før om kvelden hadde fari. Men
                  mykje fortare.

            Det kom for han Stingrim, at det var born som sprang og leita etter mor si, og han
                  laut humse til.

            Men då han Haldo så sa – med det stille mørke i målet –, at «dè må no vel bjå for
                  ingkvart abrikjele, lell, alt ditte um kveldann,» laut han verkeleg sjå på broren.

            Og båe gauldalingane stod som stérna nordfor Feraskålin, då desse tvo-karane dit kom.

            «Berre øss itt kjem borti oløkka på sjøa så,» sa han Rølv på Løynnom, lågmælt åt honom
                  Haldo. –

            Men han Stingrim vart liggjande vaken, til tristjønnone hadde vendt seg, og tenkje
                  på dette, at einkvan syrgde visst, nokon stad der ute.

            – – –

            Det var ein annan Rølv som sa farvel og takk for seg, morgonen etter: han hadde no
                  den sterke trass i oppsyna, som fortalde at ferda han her tok ut på, hadde persa seg
                  fram gjennom årlang liding.

            Om Los-mannen ikkje ville slå fylgje – slik som han helst hadde tenkt då han her kom
                  –, så fór han åleine, – den andre hørgj-byggen rekna han liksom ikkje med slik.

            Han Stingrim kunne ikkje anna enn kjenne seg liten framfor denne sterke oppsyna, endå
                  han – korleis det no òg kunne vera vóri – tykte synd i honom som tok iveg opp mot
                  Fjelle der, – ho var så kald, den grønblåe sponga, som låg over øvste dal-strypet.
                  Og tverrveggen ovafor så isgrå. –

            Han Haldo var òg ferdig til å setje seg i sâlen, så snart gauldalingane hadde fari
                  sin veg, – det var ikkje likt til han hadde større ærend å hefte etter.

            Det vart heller ikkje sagt mange orda, brørne sinsimillom, – det var reint som det
                  han Rølv hadde sagt, med det same han sa farvel åt honom Haldo, låg att og stengde:
                  «Dè kjem før me at dè æ du søm skull ha vørre med på dinn-her langfera.»

            For honom Stingrim kjendest det i alle fall slik, då broren tok på Grytdals-veg, at
                  no hadde han mist han Haldo òg. Om han nokon gong hadde havt han, då, – han var slett
                  ikkje så viss på det heller, lenger.

         

      

   OEBPS/resources/gfx/9788205437197.jpg
UNDER
HIMMELTEIKNET

A

GYLDENDAL





OEBPS/resources/css/epub.xpgt
 
    
       
          
      
       
          
             
         
      
   




